
Dis dles Crusc: Cöst’edema èl i dis dles Crusc. En sabeda ai 11 de mà jaràn en 
prozesciun ia La Pli. Eniann che al è l’ann dla fede, èl gnü dal Decanat la proposta 
che dötes les ploanies dla bassa valada röii deboriada sö La Pli, porchël jarà inće 
nosta prozesciun d’Al Plan le tru por Framacia. I piun ia ales 7:15 da dlijia demez, 
por s’encunté con les atres ploanies sö Sach. Ales 11 piunse endô zoruch a Al 
Plan, por le tru normal desco i atri agn.

Encuntada: I leturs y i ministri co partësc fora la comegnun è enviês a na encuntada, en 
dédemesaledema ai 15 de mà ales 8 da sëra, te dlijia.

Bato: I geniturs co à na picia creatöra da baćé, les totes y i tòć, è enviês ala Preparaziun 
al Bato con le maester de religiun Erich Frenademetz, en sabeda ai 11 de mà dales 15 
ales 17, te calogna d’Al Plan. Prenotaziuns pa Annamaria Complojer al nr. 334/6102551.

Sontades: Le Consëi dla Uniun dles Ëres s’encunta en lönesc ai 6 de mà ales 20, te 
calogna. Le Consëi de Ploania en dédemesaledema ai 8 de mà ales 20, te calogna.

Seniorenclub: En dédemesaledema ai 8 de mà fej le Seniorenclub en pelegrinaje a 
Maria Lavant. An pëia ia ales 8 da doman ia dla plaza dan i stödafüs. Le iade con marëna 
costa 30,00€ a će. Al è da s’anunzié pa Lidia Taibon al nr. 339/7899107.

Pelegrinaje: Ai 8 de mà vëgnel organisé le pelegrinaje dles patrones de Südtirol a 
Weißenstein. Enviades è patrones y nia patrones con les families. An pëia da San Laronz 
demez ales 8:40 (Versteigerungshalle), por jì ćina San Pire con le bus. Da enlò ennant 
vàn a pè y ales 12 èl mëssa a Weißenstein. Al è da s’anunzié pa Rita al 335/1019128.

Curs: La Uniun dles Ëres organisëia en curs da cujiné vegetarian con Stefan Kuprian. Al 
vën tignì ai 21 y 22 de mà ales 19:30, tal Hotel Waldruh. Da s’anunzié èl pa Annamaria 
Complojer al 0474/501286 o 334/6102551 anter i 17/05. Le numer de partezipanć è limité.

Comun: Le Comun de Mareo lascia alessëi che en lönesc ai 6 de mà vëgnel coü adöm 
le ciomont da tosser: tlò Al Plan dales 8 ales 9, dlungia ćiasa de comun.

Encuntada/1: Le ASC Mareo enviëia düć i sozi y i enteressês ala reuniun generala dal 
Sport Club Mareo, en lönesc ai 6 de mà ales 20:00, tal salf dla Raiffeisen d’Al Plan.

Encuntada/2: En dédôlönesc ai 7 de mà ales 15:00 èl ete dal Raiun Sozial a Picolin la 
proscima encuntada por porsones co ti fej le guern a ćiasa a familiars amarês o atompês. 
Enformaziuns ciafun al 0474/524513. Düć è bënodüs y po gnì pormez te vigne momont.

I ves lasci la pêsc, i ves dà mia pêsc!
Dal vagnele dô San Jan, 14, 23-29
23Sce önn m’ô bun, se tignaràl a mia parora; mio Pere 

ti orarà bun y nos gnarun da d’ël y abitarun pa d’ël. 
24Chël co ne m’ô nia bun, ne se tin nia a mia parora. Y la 
parora che os aldîs, ne vën nia da mè, mo dal Pere, co 
m’à mené. 27I ves lasci la pêsc, i ves dà mia pêsc; i ne 
s’la dà nia desche le monn la dà. Osc cör ne dess nia se 
desturbé y ne dess nia s’la odëi.

Parora dal Signur. - Lalt a té, Gejù Crist!

Porchël madër mai se temëi, mai
dubité! Ti dun la man, al nes mëna

sogü dërt:  al è pö nosc Pere!

Da se temëi ànse mâ, sc’i ne jun
nia a öna con nos y con Chël Bel Dio.
Inće sce iu mëssi jì tres scüranta net

o tla ombria posoćia dla mort:
Chël Bel Dio mo mëna sogü!

Al dij: ”No te temëi: iu te dëidi!”

Dal liber ”Laldun l’Signur!”

Chël Bel Dio mëna crusc 
y lascia patì sü mituns.
Mo spo prësc, desco na oma,
damanel: ”Ola aste pa mé?”
Al sofla söles plaies, les unj
con l’angont de söa grazia
y les varësc, ch’i ne
sontiunse plü nia.

Al se dà porater dagnora
ći che i adorun, te vigne momont:
al nes iluminëia, nes consolëia,
nes dà forza y pazionza,
nes dëida sö y ennant,
döt a so tomp.
Chël Bel Dio ne n’ô mai nes fà mé,
al ô mâ nes varì!

Mo al sa che la porsona umana
ne podarà mai varì
endortöra da söes meseries,
zonza la dërta medejina,
y cösta è la crusc.

No te temëi, iu te dëidi!




